
Mga 1,900 ka tuig ang gilay-on gikan kang Abraham (unang propeta sa 
Daang Tugon) ngadto kang Juan Bautista (unang propeta sa Bag-ong Tugon).

±1,900
ka tuig

ABRAHAM
Ika-19 nga 

siglo BC

JUAN 
BAUTISTA

Unang siglo AD

Giunsa pagpili kining mga propeta? Giunsa nila pagtubag ang tawag sa 
Diyos?

Niining panahona, gitawag ang ubang propeta aron ipasig-uli ang pakig-
uban sa katawhan sa Diyos ug ipadayon ang pagpaabot sa Mesiyas. Ang 
uban nagpahibalo pa sa tukmang panahon sa Iyang pag-abot.

Ang una nagpahibalo sa pakigsaad pinaagi sa “kaliwat.” Ang ikaduha 
nagpahibalo sa pag-abot sa “kaliwat” (Jesus), nga motuman sa gisaad nga 
pakigsaad.



Si Abraham ang unang gitawag nga “propeta” (Gen. 20:7). 
Gitawag siya mismo sa Diyos sa pagbiya sa pagsimba sa 
mga diosdios ug imoralidad sa iyang palibot, ug pag-adto 
sa dapit nga wala niya mailhi (Gen. 12:1).

Giunsa niya pagtubag ang tawag? “Pinaagi sa pagtuo, mituman si 
Abraham sa pagtawag kaniya sa pag-adto sa dapit nga iyang 
madawat nga panulondon. Milakaw siya bisan wala mahibalo kon 
asa siya paingon” (Hebreohanon 11:8).

Kauban sa tawag ang mga saad: panalanginan siya sa 
Diyos, himoon siyang bantogan, ug pinaagi kaniya 
mapanalanginan ang “tanang panimalay sa yuta”
(Gen. 12:2–3).

Isip propeta, gitawag si Abraham sa pagpaila sa tinuod nga 
Diyos ug sa saad sa kaluwasan pinaagi sa Mesiyas, imbes sa 
pagpahibalo sa umaabot nga katalagman.



Niadtong higayona, nakigsaad ang Diyos 
kang Abram, nga miagi sa taliwala sa mga 
halad (Gen. 15:7–21)

Giusab sa Diyos ang iyang ngalan ug kang 
Sara. Gipasaligan siya nga ang iyang 
kaliwat anak ni Sara (Gen. 17:1–8, 15–16)

Nagpakita ang Diyos kang Abraham uban 
sa duha ka anghel, ug nagpahibalo sa 
pagkatawo ni Isaac (Gen. 18:1–2, 10)

Gisugo sa Diyos si Abraham sa paghalad 
kang Isaac. Pinaagi sa puli nga halad, 
gipadayag kaniya ang dakong plano sa 
pagtubos (Gen. 22:1–3, 9–13).

Sa Sichem, gisaad nga ang iyang 
kaliwat makapanunod sa yuta sa 
Canaan (Gen. 12:6–7)

Sa Bethel, gibag-o sa Diyos ang 
pakigsaad: ang iyang kaliwat 
mahisama sa “abog sa yuta” (Gen. 
13:14–18)

Sa Mamre, gisaad nga ang iyang 
kaliwat sama kadaghan sa mga 
bituon. “Mituo si Abram sa Ginoo, ug 
giisip kini Kaniya nga 
pagkamatarong” (Gen. 15:1–6)

Sa iyang pagpuyo sa Canaan, si Abraham 
(nga Abram ang unang ngalan) nakigtagbo sa 
Diyos sa makadaghang higayon ug 
nakadawat niining mga mensahe:



Gidala ni Ahab ug Jezebel ang Israel sa grabeng 
pagtalikod sa Diyos. Pipila na lang ang nag-alagad 
Kaniya. Ang uban nagsimba kang Baal, Ashera ug ubang 
mga dios. Gitawag sa Diyos si Elias aron ipasig-uli ang 
Iyang relasyon sa piniling katawhan (1 Hari 17:1).

Ang mensahe ni Elias, sa pagbiya sa mga diosdios ug 
pagbalik sa Diyos, igamantala pag-usab uban sa gahum sa 
dili pa ang Ikaduhang Pag-anhi. Tumong niini ang pagpasig-
uli sa pagsimba sulod sa panimalay (Malaquias 4:5–6).

Human sa pipila ka tuig nga hulaw, gitigom ni Elias ang 
Israel sa Bukid Carmelo aron awhagon silang mobalik 
sa Diyos, apan wala sila motubag (1 Hari 18:21). 
Pinaagi sa milagro, nailhan nila ang tinuod nga Diyos (1 
Hari 18:30–39).

Pinaagi sa pamilya, mapasig-uli ang pagsimba sa 
iglesia, komunidad ug kanasoran. Kinsa ang mobuhat 
niini? Ikaw ug ako ang Elias nga gikinahanglan sa 
katilingban karon.



“Kitang tanan nahisalaag sama sa mga karnero, ang matag usa miliko sa kaugalingong 
dalan. Ug gipahamtang sa Ginoo Kaniya ang sala natong tanan.” (Isaias 53:6)

Gitawag si Isaias aron awhagon ang katawhan sa pag-ila sa 
ilang sala ug pagdawat sa pasaylo sa Diyos (Isaias 1:18).

Sa pagkamatay ni Haring Uzzias, nakakita si Isaias ug panan-awon nga dili 
niya malimtan sa iyang ministeryo: ang Diyos diha sa Iyang balaang Templo. 
Samtang nag-uyog ang mga haligi sa pultahan, mikurog usab ang iyang 
kasingkasing tungod sa iyang pagkadili takos (Isaias 6:1–5).

Busa ang basahon sa 
Isaias gitawag nga 
“unang ebanghelyo,” 
o ang Ebanghelyo sa 
wala pa ang mga 
Ebanghelyo.

Sa iyang taas nga ministeryo, nanawag siya sa paghinulsol ug ilabina 
nagpahibalo sa buluhaton ni Jesus, ang Mesiyas.

Human mapasaylo, maisogon niyang gimantala ang mensahe sa Diyos: “Ania 
ako, ipadala ako” (Isaias 6:6–8).



“Kitang tanan nahisalaag sama sa mga karnero, ang matag usa miliko sa kaugalingong 
dalan. Ug gipahamtang sa Ginoo Kaniya ang sala natong tanan.” (Isaias 53:6)

Espirituhanon ang 
Iyang kaanyag, dili sa 
panagway (b. 2)

Gitamay, gisakitan ug 
gisalikway Siya (b. 3)

Daghan ang Iyang 
giayo, apan wala Siya 
dawata (b. 4)

Sa Iyang kamatayon 
sa krus, giluwas kita 
(b. 5)

Gipahamtang sa 
Diyos Kaniya ang 
atong mga sala (b. 6)

Wala Siya 
modepensa batok sa 
mga nagsumbong (b. 
7)

Gihukman Siya ug 
gisilotan sa 
kamatayon (b. 8)

Gilubong Siya uban 
sa mga dato (b. 9a)

Wala gayod Siya 
makasala (b. 9b)

Nabanhaw Siya 
human sa 
matubosong 
kamatayon (b. 10)

Makig-uban Siya sa 
Iyang mga tinubos (b. 
11)

Karon, nangamuyo 
Siya alang nato (b. 12)

Ang Isaias 53 nagpatin-aw sa plano sa pagtubos nga gituman ni 
Jesus:



DANIEL: PROPETA SA UMAABOT

Sukad sa sinugdan, nailhan si Daniel sa iyang 
pagkamatinumanon: sa pagkaon (Dan. 1:8), sa 
paghatag sa himaya sa Diyos (Dan. 2:27–30), sa 
pagpahibalo sa katalagman ni Nabucodonosor 
(Dan. 4:19), sa pagsaway sa sala ni Belsasar (Dan. 
5:22–23), ug sa iyang pag-ampo (Dan. 6:10).

Dugang sa mensahe sa iyang kinabuhi, gitawag siya sa pagpahibalo sa 
pagsaka ug pagkapukan sa dagkong imperyo: Babilonia, Persia, 
Gresya, Roma ug Uropa (Dan. 2, 7–12).

Kauban sa mga tagna bahin sa 
mga imperyo, gipahibalo ni Daniel 
ang Paghukom (Dan. 7:9–10) ug 
ang tukmang panahon sa unang 
pag-anhi ni Jesus (Dan. 9:24–27).

Ang iyang mga tagna nagtabang nato sa 
pagpamantala sa umaabot pang katumanan: ang 
pag-abot sa Gingharian sa Diyos (Dan. 2:44; 7:27).



Ang iyang yano nga kinabuhi, lig-
on nga pagsaway sa sala ug 
dinaliang tawag sa paghinulsol 
nagdala sa daghan sa bautismo 
(Marcos 1:4–6). Ang iyang 
ministeryo nakapausab sa Israel. 
Diyutay ra ang nahimo sa yawa 
batok niini, bisan gipahinabo 
niya ang kamatayon sa propeta 
(Lucas 9:9).

“Mitubag si Juan pinaagi sa mga pulong ni propeta Isaias: ‘Ako ang tingog sa usa nga 
nagtawag sa kamingawan: Tul-ira ang dalan alang sa Ginoo.’” (Juan 1:23)

Sama kang Samuel ug Jeremias, gilain na si Juan sa wala pa matawo. Gitawag siya sa 
pagbuhat sa buluhaton ni Elias, aron mag-una sa Mesiyas (Lucas 1:13–17).

Dili sayon kini. Nagkinahanglan ug pagkamatinumanon, lig-on nga pagtuo ug debosyon. Walay garantiya 
sa kaluwasan dinhi, apan gisaad ang kinabuhing dayon alang nato ug sa modawat sa mensahe.

Ang buluhaton ni Juan, nga buluhaton usab ni Elias, ato na karon. Gitawag kita 
sa pag-andam alang sa pag-anhi ni Jesus, pinaagi sa pagpamantala sa 
paghinulsol ug kaluwasan pinaagi sa Iyang matubosong kamatayon.



“Bililhon kaayo sa iglesia sa Diyos dinhi sa yuta karon, nga maoy 
tig-atiman sa Iyang ubasan, ang mga tambag ug pahimangno 
pinaagi sa mga propeta nga nagpatin-aw sa Iyang walay 
kataposang katuyoan alang sa katawhan. Sa ilang mga pagtulon-
an, klarong gipadayag ang Iyang gugma sa nahisalaag nga 
katawhan ug ang Iyang plano sa ilang kaluwasan. […] Ug karon, 
ang mensahe sa Diyos sa Iyang iglesia, sa mga nag-atiman sa 
Iyang ubasan nga matinumanon, mao gihapon ang gisulti 
pinaagi sa propeta kaniadto: ‘Awiti ninyo ang ubasan nga 
mabungahon. Ako, ang Ginoo, nag-atiman niini. Bisbisan Ko kini 
matag gutlo. Aron walay makadaot niini, bantayan Ko kini adlaw 
ug gabii.’ (Isaias 27:2–3)”

EGW (Prophets and Kings, p. 22; hubad sa Bisaya)



DUGANG: ANG PAGTAWAG KANG ELLEN G. WHITE
Nakadawat si Ellen Gould Harmon sa iyang unang panan-awon niadtong Disyembre 1844, sa edad nga 17.

Pinaagi niini, gipasaligan sa Diyos ang mga magtutuo nga husto ang ilang dalan. Bisan 
pipila ra ang mituo kang Ellen sa sinugdan, gidawat siya sa ulahi isip propeta. Ang iyang 
mga mensahe nagdasig ug naggiya sa mga Adventista sukad sa sinugdan hangtod 
karon.

Gipakita kang Ellen ang dalan gikan sa yuta ngadto sa langitnong Jerusalem. Ang mga Adventista 
naglakaw paingon sa Balaang Siyudad, nga gigiyahan ni Jesus. Samtang nagtutok sila kang Jesus, 
nagpadayon sila. Kon motan-aw sila sa laing dapit, mahulog sila gikan sa dalan.

Gihubad ni William Miller ang tagna sa Daniel 8:14 nga nagtudlo sa pagbalik ni Jesus sa 1843. Sa 
ulahi, gitakda ang Oktubre 22, 1844. Apan wala moabot si Jesus.

